
Hua Zong Bekerjasama Dengan S.P.A. Dalam Usaha Pengambilan 

Penjawat Awam Kaum Cina 

 

 Hua Zong sekali lagi bekerjasama dengan Suruhanjaya Perkhidmatan Awam 
(S.P.A.) dalam urusan pengambilan penjawat awam yang berbangsa Cina dan 
berhasrat dapat menarik lebih banyak kaum Cina mendaftar dengan S.P.A. untuk 
mengisi jawatan kosong dalam sektor awam.  

 Ini merupakan kali ketiga Hua Zong bekerjasama dengan S.P.A. dalam usaha 
pengambilan penjawat awam berketurunan Cina untuk berkhidmat dalam sektor 
awam. Seramai 2,600 orang telah berjaya dilantik sejak kerjasama yang dijalinkan 
sebelum ini.  

 Walaupun dalam Pilihanraya yang ke-13 yang diadakan pada 5 Mei lalu, 
kebanyakan kaum Cina cendorong untuk menyokong parti pembangkang, namun 
Ketua Pasukan Pengambilan Hua Zong serta Timbalan Setiausaha Agung 
Gabungan Pertubuhan Cina Malaysia, Dato’ Chin Yew Sin mengatakan bahawa ini 
tidak akan mempengaruhi penyertaan kaum Cina ke dalam sektor awam. 

 Beliau berpendapat bahawa kaum Cina adalah pragmatik serta gaji dan 
faedah yang ditawarkan oleh Suruhanjaya Perkhidmatan Awam adalah amat 
menarik. Beliau percaya masih ramai orang Cina yang berminat untuk memohon 
untuk bekerja dengan kerajaan. 

 Pada pandangan beliau, dulu kaum Cina kurang berminat untuk menyertai 
kerajaan adalah kerana gaji yang rendah dan kekurangan peluang naik pangkat, 
tetapi sekarang gaji telah ditingkatkan dan peratusan penjawat awam berketurunan 
Cina yang bergred tinggi juga meningkat kepada 22%, maka lebih banyak kaum 
Cina akan berminat untuk menyertai sektor awam. 

 Beliau juga mengatakan bahawa Pengerusi Suruhanjaya Perkhidmatan 
Awam, Tan Sri Mahmood Adam telah berjaya meningkatkan nisbah kaum Cina 
dalam sektor awam daripada 6% kepada 8% dalam masa setahun, peningkatan ini 
adalah agak memberangsangkan.  



 Kepada mereka yang berminat untuk menyertai sektor kerajaan, Dato’ Chin 
Yew Sin mengatakan bahawa teknik memohon adalah diperlukan semasa membuat 
permohonan. Sekiranya terdapat kekosongan yang diiklankan, pemohon harus 
membuat permohonan dengan serta-merta, jikalau tidak pemohon perlu menunggu 
untuk tempoh masa yang panjang. Beliau mengatakan bahawa, apabila ada 
kekosongan barulah S.P.A. akan mengendalikan permohonan-permohonan yang 
telah dibuat. 

 Beliau juga menyeru kepada sesiapa yang berminat untuk menjadi penjawat 
awam boleh membuat permohonan melalui Portal Rasmi S.P.A. ataupun membuat 
permohonan di Dewan Hua Zong di Kuala Lumpur pada 27 Julai ini. 

 Berdasarkan statistik yang diberikan oleh S.P.A, dalam usaha pengambilan 
yang diadakan kali ini, kebanyakan kekosongan adalah daripada Kementerian 
Kesihatan, sebanyak 1,000 Jururawat, 720 Penolong Pegawai Perubatan, 150 
Juruteknologi Makmal Perubatan, 240 Penolong Pegawai Kesihatan Persekitaran, 
50 Juru X-ray, 100 Penolong Pegawai Farmasi, 50 Jurupulih Perubatan Anggota dan 
50 Jurupulih Perubatan Carakerja diperlukan. 

 Satu lagi jawatan yang banyak mempunyai kekosongan adalah Pembantu 
Penguatkuasa di mana Jabatan Pengangkutan Jalan memerlukan 230 orang untuk 
memenuhi kekosongan. Kekosongan yang lain termasuklah untuk jawatan 
Pembantu Akauntan, Pembantu Pustakawan dan Pemeriksa Kereta Motor. 


